Vendim  nr. 101, datë 20.11.2009
Kolegji i Gjykatës Kushtetuese të Republikës së Shqipërisë, i përbërë nga:

Fehmi Abdiu,


Anëtar i Gjykatës Kushtetuese


Sokol Berberi,

Anëtar i        “            “


Xhezair Zaganjori,

Anëtar i        “            “

në datën 20.11.2009, mori në shqyrtim paraprak kërkesën me nr.101 Akti, që i përket:

K Ë R K U E S:
PËLLUMB QESKA 
O B J E K T I:
Shfuqizimi si të papajtueshëm me Kushtetutën i vendimeve nr.1024, datë 12.05.2006 të Gjykatës së Rrethit Gjyqësor Korçë; vendimit nr.201, datë 14.07.2006 të Gjykatë së Apelit Korçë dhe nr.00-2007-1561 (1542), datë 21.12.2007 të Kolegjit Civil të Gjykatës së Lartë.


Kolegji i Gjykatës Kushtetuese, pasi shqyrtoi kërkesën, dokumentet shoqëruese dhe bisedoi çështjen në tërësi,

V Ë R E N:
Gjykata e Rrethit Korçë, me vendimin nr.1024, datë 12.05.2006 ka vendosur rrëzimin e kërkesës së paditësit Pëllumb Qeska (kërkuesit) për shpërblimin e dëmit të shkaktuar prej 79.821 lekë si kamatë vonesa si rezultat i mosnjoftimit për tërheqje pranë asaj zyre të shumës së lekëve të derdhura prej tij në zbatim të vendimit nr.369, datë 10.12.2002 të Gjykatë së Apelit Korçë në favor të të paditurve, si dhe të shumës së lekëve të derdhura nga të paditurit në favorin e kërkuesit, si rezultat i ndryshimit të vendimit të apelit nga vendimit nr.641, datë 18.03.2004 të Gjykatës së Lartë, për sipërfaqen 84 m2.

Gjykata e Apelit Korçë, me vendimin nr.201, datë 14.07.2006 ka vendosur lënien në fuqi të vendimit të Gjykatës së Rrethit Gjyqësor Korçë. 
Kolegji Civil i Gjykatës së Lartë, me vendimin nr.1542, datë 21.12.2007 ka vendosur mospranimin e rekursit të kërkuesit.

Vendimet e përmendura më sipër kanë të bëjnë me një proces tjetër gjyqësor të zhvilluar më parë lidhur me përcaktimin e pjesëve të bashkëpronësisë. Kështu, me vendimin nr.1438, datë 15.07.2002 kërkuesi bëhej pronar i vetëm i dy trojeve me sip.182,7m2 dhe 84m2 si dhe detyrimin për t’u paguar të paditurve shumën prej 1.154.800 lekë. Mbi bazën e këtij vendimi, kërkuesi ka filluar pagimin e detyrimit. Ndërkohë, të paditurit kanë ushtruar rekurs në Gjykatën e Lartë, e cila me vendimin e saj nr.641, datë 18.03.2004, ndryshoi të dy vendimet e gjykatave më të ulta, duke u lënë paditësve truallin dhe detyrimin e tyre për të paguar paditësin (kërkuesin) në shumën 731.500 lekë. Mbi këtë bazë, Zyra e Përmbarimit ka filluar ekzekutimin, si rrjedhojë e të cilit të paditurit kishin kryer pagesën për llogari të kërkuesit. Zyra e Përmbarimit i ka kërkuar paditësit të paguajë një taksë prej 3% të kësaj shume për shkak të vonesës në pagesë.

Kërkuesi pretendon se vendimet gjyqësore janë antikushtetuese pasi:


- jo kërkuesi por Zyra e Përmbarimit është në vonesë pasi ajo duhej të kthente paratë e paguara fillimisht prej tij e më pas t’i kërkohej pagesa paditësit, si pasojë e ndryshimit të vendimeve nga Gjykata e Lartë;

- nuk ka qenë në dijeni të asnjë pagese të bërë nga Zyra e Përmbarimit, pasi kjo e fundit nuk e ka lajmëruar në asnjë formë për pagesën e bërë në emër të tij;

- lajmërimi për ekzekutim vullnetar i Zyrës së Përmbarimit nuk përmban elementët formalë të një shkrese, prandaj është i pavlefshëm;

- përmbaruesi nuk ka pasqyruar në proces-verbal asnjë veprim të tij;

- në tërësi vendimet e gjykatave të zakonshme janë të pambështetura në prova dhe në ligj.

Kolegji i Gjykatës Kushtetuese vlerëson se kërkesa e paraqitur nuk përmban shkaqe të tilla që të mund të konsiderohen si elementë të procesit të rregullt ligjor. Kërkuesi në kërkesën e tij drejtuar kësaj gjykate ai ka paraqitur argumente, të cilat lidhen me bazueshmërinë në fakte e prova të veprimeve përmbarimore. Këto veprime janë analizuar nga gjykatat e tre shkallëve duke u gjetur në përputhje me ligjin. Nga tërësia e pretendimeve Kolegji nuk arriti të konstatojë që gjatë shqyrtimit gjyqësor të ketë pasur parregullsi të tilla që ta kenë bërë procesin e parregullt nga pikëpamja kushtetuese. Në tërësi problemet janë të tilla që i takojnë shqyrtimit gjyqësor të gjykatave të sistemit të zakonshëm dhe jo juridiksionit kushtetues.

PËR KËTO ARSYE;

Kolegji i Gjykatës Kushtetuese të Republikës së Shqipërisë, në bazë të nenit 131/f të Kushtetutës së Republikës së Shqipërisë dhe nenit 31/2 të ligjit nr.8577, dt. 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”,

V E N D O S I:
Moskalimin e çështjes për shqyrtim në seancë plenare.

